
ABSTRAK

Kini, sistem pendidikan Malaysia memfokuskan kepada kecemerlangan prestasi
sekolah. Kementerian Pendidikan Malaysia (KPM) mendapati kecemerlangan prestasi
sekolah dapat ditingkatkan sekiranya semua pemimpin sekolah menguasai kepimpinan
instruksional. Akan tetapi, kajian lepas menunjukkan terdapat pemimpin sekolah yang
masih tidak menguasai kepimpinan instruksional. Oleh itu, kajian ini dijalankan untuk
melihat hubungan di antara kepimpinan instruksional dan kecemerlangan prestasi
sekolah. Komunikasi dipilih sebagai pengantara untuk melihat pengaruhnya terhadap
hubungan kepimpinan instruksional dan kecemerlangan prestasi sekolah. Tiga
dimensi kepimpinan instruksional telah diuji iaitu mendefinisi misi sekolah, mengurus
program instruksional dan mewujudkan iklim pembelajaran yang positif. Sejumlah
500 borang soal selidik telah diedarkan di 11 daerah di negeri Johor dengan
menggunakan borang dalam talian, tetapi hanya 433 sampel sahaja yang boleh
digunakan untuk dianalisis. Proses menganalisis data kajian ini dilakukan dengan
menggunakan kombinasi statistik deskriptif dan inferensi yang mengunakan perisian
Statistical Package for Social Science (SPSS) dan Partial Least Square-Structural
Equation Mode (PLS-SEM). Hasil kajian empirikal menunjukkan bahawa terdapat
hubungan yang signifikan di antara kepimpinan instruksional dan kecemerlangan
prestasi sekolah. Walau bagaimanapun, hanya mendefinisi misi sekolah dan mengurus
program instruksional mempunyai hubungan yang signifikan dengan kecemerlangan
prestasi sekolah. Justeru, komunikasi didapati berpengaruh menjadi pengantara
hubungan di antara kepimpinan instruksional dengan kecemerlangan prestasi sekolah.
Kesimpulannya, kajian ini dapat membantu guru besar meningkatkan kualiti
kepimpinan untuk meningkatkan kecemerlangan prestasi sekolah secara praktikal.
Akhir sekali, kajian ini telah membincangkan sumbangan, batasan, dan cadangan

untuk kajian masa hadapan.

ABSTRACT

Nowadays, education system in Malaysia focus on school performance excellence.
Ministry of Education Malaysia (KPM) found that school excellence performance can
be improve if all school leaders master instructional leadership. However, previous
studies showed that there were still school leaders who did not master instructional
leadership. Therefore, this study is conducted to see the relationship between
instructional leadership and school performance excellence. Communication is
choosen as mediator to see the influence on the instructional leadership and school
performance excellence. The three dimension instructional leadership has been tested
which are defining the school mission, managing the instructional program, and
promoting a positive school-learning climate. A total of 500 questionnaires were
distributed in 11 districts of Johor using google form, however only 433 usable
responses were obtained and used for data analysis. Data in this study was analyzed
through a combination of descriptive and inferential statistics using Statistical Package
for Social Science (SPSS) and Partial Least Square-Structural Equation Mode (PLS-
SEM). The empirical findings revealed significant relationships between instructional
leadership and school performance excellence. However, only defining the school
mission and managing the instructional program have significant relationships with
school performance excellence. Therefore, communication has influence in mediating
the relationship between instructional leadership and school performance excellence.
In conclusion, this research helps headmasters to increase leadership quality by
increasing the school performance excellence practically. Finally, this research also

discusses the contributions, limitations and suggestions for future research.

BAB 1

PENDAHULUAN

1.1 Pengenalan

Di Malaysia, sistem pendidikan diselia oleh Kementerian Pendidikan Malaysia
(KPM). KPM dipertanggungjawabkan oleh kerajaan untuk menjadikan Malaysia
sebagai Pusat Kecemerlangan Pendidikan (Center for Academic Excellence) di
peringkat Asia dan seterusnya mencapai standard antarabangsa pada abad ini
(Abdullah, 2019: Yahaya et al., 2011).

Pada tahun 2013, KPM telah membangunkan Pelan Pembangunan Pendidikan
Malaysia (PPPM) 2013-2025 sebagai panduan kepada semua warga pendidik dalam
memartabatkan sistem pendidikan negara ke tahap global. PPPM 2013-2025
merupakan manual yang dapat membantu pengetua/guru besar memberi tumpuan
kepada tugas utama mereka dalam melaksanakan pengajaran dan pembelajaran yang
berkesan untuk meningkatkan prestasi sekolah (PPPM 2013-2025, 2013).
Pengetua/guru besar merupakan pengatur strategik kejayaan sesebuah sekolah (Som,
2020). Di sini menunjukkan kemajuan dan kemunduran sekolah adalah bergantung
kepada pemimpin sekolah (Jaya & Piaw, 2019).

Justeru itu, bagi memastikan kecemerlangan prestasi sekolah di negara ini
sentiasa meningkat KPM menempatkan pemimpin berprestasi tinggi di setiap sekolah
(KPM, 2013). Ini bertujuan untuk memastikan semua sekolah cemerlang tanpa wujud
jurang di antara sekolah berprestasi tinggi dengan sekolah berprestasi rendah (Hamid
& Jais, 2019; Ujil & Andin, 2017). Selain itu, KPM juga menetapkan semua



pemimpin sekolah mengamalkan gaya kepimpinan instruksional (KPM, 2013a) selari
dengan dapatan pengkaji terdahulu yang membuktikan pelaksanaan kepimpinan
instruksional dapat meningkatkan prestasi sekolah (KPM, 2013a: James, 2009).
Secara tidak langsung apabila prestasi sekolah meningkat, maka standard pendidikan
negara juga akan meningkat (Abdullah, 2019: Yahaya et al., 2011). Ini kerana
kejayaan pembangunan negara pada hari ini berpunca daripada modal insan yang

dilahirkan melalui sistem pendikan negara yang berkualiti (KPM, 2013a).

1.2 Latar Belakang Kajian

Bagi menghadapi era globalisasi kini, KPM mendapati kecemerlangan prestasi
sekolah sangat penting dalam sistem pendidikan negara berdasarkan dua perspektif
iaitu kualiti sekolah dan kemenjadian murid (KPM, 2019b). Sekiranya kecemerlangan
prestasi sekolah merosot, negara akan menghadapi masalah dalam proses
pembangunan modal insan dari segi melahirkan pelajar yang berinovatif,
berkemahiran tinggi, berdaya kepimpinan yang mantap dan berupaya berkomunikasi
secara berkesan di peringkat global (KPM, 2013a). Ini kerana kecemerlangan
pendidikan mendasari pertumbuhan ekonomi, sosial dan budaya sesebuah negara
(KPM, 2013a).

Justeru itu, KPM komited dalam melakukan transformasi sistem pendidikan
untuk memastikan kecemerlangan prestasi sekolah secara berterusan. Antaranya,
KPM telah melakukan trasformasi penilaian sekolah rendah pada tahun 2017 di mana
penilaian diubah daripada peperiksaan awam kepada penilaian secara holistik yang
merangkumi aspek kecergasan dan kesihatan, penglibatan aktiviti di luar bilik darjah,
penguasaan aptitud dan penguasaan pembelajaran di bilik darjah (KPM, 2019b).
Tujuannya adalah untuk meningkatkan dan memenuhi kehendak sistem pendidikan
semasa (KPM,2013a).

Pada tahun 2017, buat pertama kalinya KPM mengumumkan keputusan Ujian
Pencapaian Sekolah Rendah (UPSR) sebagai satu daripada empat komponen dalam
Pelaporan Pentaksiran Sekolah Rendah (PPSR) iaitu penilaian yang tidak
memfokuskan kepada kecemerlangan akademik sahaja dan susunan kedudukan

prestasi sekolah dimansuhkan (Nasbah, 2018). Kedudukan prestasi sekolah



dimansuhkan oleh KPM adalah untuk merealisasikan bahawa penilaian sekolah rendah
adalah tidak memfokuskan kepada peperiksaan awam.

Antara sebab penilaian holistik diperkenalkan adalah untuk memastikan
kecemerlangan prestasi sekolah adalah secara menyeluruh dan mengelakkan masalah
keciciran (Sabri, 2017). Tetapi selepas wabak covid melanda pada tahun 2019, isu
murid tercicir dibangkitkan kembali terutamanya di negeri Johor. Ini kerana kerajaan
negeri Johor menganggarkan 20 peratus murid tahap satu di negeri ini gagal menguasai
membaca, menulis dan mengira (3M) dengan baik (Ali, 2021). Perkara ini, amat
membimbangkan Jabatan Pendidikan Negeri Johor (JPNJ) kerana sentiasa
menyasarkan kedudukan “one step ahead” dalam apa jua bentuk kecemerlangan
sekolah (JPNJ, 2020). Ini kerana, Johor sentiasa mencatat kedudukan lima terbaik di
peringkat kebangsaan terutamanya melibatkan peperiksaan awam (KPM, 2019a).
Negeri Johor memandang serius masalah keciciran pelajar di negerinya sehingga
mendorong kerajaan negeri merangka program khas iaitu Didik Johor dengan
memperuntukan wang yang banyak bagi mengatasi isu murid tercicir ini (Ali, 2021).
Walau pun, isu keciciran ini boleh diatasi tetapi serba sedikit boleh mengganggu
kepada pencapaian kecemerlangan prestasi sekolah di peringkat negara kerana dalam
PPPM 2013-2025 telah dinyatakan bahawa kemenjadian murid bermula dari
penguasaan 3M (KPM, 2013a).

Tambahan lagi, pada masa ini Malaysia sudah berada di kedudukan ke-19 dari
141 buah negara di dunia menurut Forum Ekonomi Dunia 2018 dalam kecemerlangan
prestasi sekolah meninggalkan negara maju seperti United Kingdom di tempat ke-20
dan Jepun di tempat ke-31 (Sualman, 2019). Impak daripada pencapaian ini telah
menarik minat pelajar luar negara untuk belajar di negara ini dan bilangan mereka
semakin bertambah saban tahun (Zahirwan et al., 2020; Sualman, 2019). Perkara ini
membuktikan, bidang pendidikan berupaya menjadi satu pelaburan yang mampan
dalam menyumbang kepada ekonomi negara (KPM, 2013a).

Selain itu, kajian terdahulu juga membuktikan kecemerlangan prestasi sesebuah
sekolah dipengaruhi oleh kualiti kepimpinan pengetua dalam mencapai matlamat dan
objektif sekolah (Abdullah, Chen & Ling, 2019: Davis & Thomas, 1989). Pemimpin
sekolah perlu dinamik, berdisiplin, pakar dalam bidang masing-masing, tekun dan
fokus kepada objektif yang ingin dicapai (Hashim, 2014). Pengetua/guru besar juga

perlu mewujudkan persekitaran yang menyeronokkan di sekolah agar guru dapat



bekerja dengan selesa dan memberi impak yang signifikan kepada prestasi murid
(Yusof & Wahab, 2019: Muhammad et al., 2019; Maulod, 2017; Mansor & Baki,
2015). Menurut Isaetal. (2013) dan Wahab dan Abdullah (2018), untuk mengekalkan
prestasi dan proses pengurusan sekolah, komitmen dan kerjasama guru diperlukan oleh
guru besar. Melalui kerjasama tersebut, guru besar mampu mentransformasikan
sekolah tercorot kepada sekolah cemerlang (Fletcher, 2018).

Amnya, peningkatan atau penurunan prestasi sekolah akan memberi kesan
terhadap kualiti dan kebolehpasaran murid untuk melanjutkan pelajaran dan mencari
peluang pekerjaan (Mu’min, 2019). Oleh itu, bagi menghasilkan kebolehpasaran
murid, pemimpin sekolah perlu menjadi agen perubahan dan agen kecemerlangan
yang sangat baik (Som, 2020; Jaya & Piaw, 2019). Walau bagaimanapun,
tanggungjawab sebagai agen perubahan bukanlah satu tugas yang mudah kerana
mereka perlu menjadi suri tauladan kepada pengikut dalam setiap tindakan yang
diambil (Som, 2020; King, 2018), dan tindakan mereka juga sering menjadi perhatian
umum. Oleh yang demikian, pengetua/guru besar perlu berusaha ke arah menggalak
dan menyokong pihak-pihak yang terlibat dalam proses pengajaran dan
pemudahcaraan (PdPc) dalam mencapai kecemerlangan prestasi sekolah dan
membentuk satu sistem sosial yang efektif (Foong & Abdullah@Jerry, 2018).

Walau apa pun, KPM yakin dengan mempersiapkan barisan kepimpinan yang
mantap dan berkualiti dapat menyelesaikan masalah berkaitan peningkatan prestasi
(Suprammaniam, 2017; Yusoff, 2014; KPM, 2013a). Oleh yang demikian, Institut
Aminudin Baki (IAB) telah diamanahkan untuk menyediakan program-program yang
bersesuaian kepada barisan pemimpin sekolah berkaitan persediaan kendiri termasuk
program Kelayakan Profesional Kebangsaan bagi Kepimpinan Pendidikan (NPQEL)
(IAB, 2019) yang merupakan satu inisiatif latihan dalam perkhidmatan yang
diwujudkan bertujuan untuk melatih pemimpin pelapis yang bakal menerajui sekolah.
Ini adalah kerana keberkesanan kepimpinan tidak lahir secara semulajadi, tetapi perlu
dipertingkatkan melalui proses latihan, pendidikan dan pengalaman berterusan
(Mansor & Baki, 2015). Berhubung perkara ini, KPM telah mensyaratkan setiap
pengetua/guru besar (PGB) yang hendak dilantik mestilah memiliki sijil NPQEL
supaya mereka mampu memimpin dan mempunyai lesen untuk memimpin (KPM,
2014). Prasyarat ini juga adalah sebagai persediaan untuk pemimpin mempersiapkan

diri menghadapi sistem pendidikan yang sering mengalami perubahan.



Kini, kecemerlangan prestasi sekolah di Malaysia diukur menggunakan
instrumen Standard Kualiti Pendidikan Malaysia Gelombang 2 (SKPMg2) (KPM,
2019).  Instrumen SKPMg2 mengandungi lima standard iaitu kepimpinan,
pengurusan organisasi, pengurusan kurikulum, pembelajaran dan
pemudahcaraan dan kemenjadian murid. Instrumen ini dibangunkan sebagai
panduan dan senarai semak kepada pengetua/guru besar untuk menentukan tahap
pencapaian kecemerlangan sekolah (KPM, 2013a). Untuk memantau penggunaan
instrumen ini, Jemaah Nazir (JN) telah diberi mandat untuk melaksanakan tugas
tersebut agar semua pemimpin sekolah berada di landasan yang betul berpandukan
kepada garis panduan yang telah ditetapkan tertakluk kepada Akta Pendidikan 1996
(Akta 550). Jelaslah bahawa KPM amat menitikberatkan kepada peningkatan prestasi
sekolah bagi melahirkan modal insan yang berkualiti selaras dengan kehendak semasa.

Namun begitu, berpandukan hujah di atas halangan yang dikenalpasti dalam
peningkatan prestasi sekolah adalah berpunca daripada gaya kepimpinan yang
diamalkan oleh pemimpin. Atas dasar itu, bermula dari tahun 2013, KPM telah
memilih gaya kepimpinan instruksional sebagai gaya kepimpinan yang perlu
diamalkan oleh semua pemimpin sekolah (Yusof & Wahab, 2019; KPM, 2013b;
Ibrahim, 2012). Hal ini juga berpandukan kepada kajian di Tennesee, Amerika
Syarikat yang mendapati bahawa pemimpin sekolah yang mengamalkan kepimpinan
instruksional dapat meningkatkan pencapaian murid sehingga 20 peratus (KPM,
2013a). Selain daripada itu, pengkaji terdahulu juga membuktikan bahawa kejayaan
sesebuah sekolah adalah bergantung kepada gaya kepimpinan instruksional yang
diamalkan oleh pengetua (Kiflee & Talip, 2015; Aziz, 2015: James, 2009).

Menurut Hallinger dan Murphy (1985), perlaksanaan kepimpinan instruksional
lebih mudah sekiranya pemimpin sekolah menguasai tiga dimensi kepimpinan iaitu
mendefinisikan misi sekolah, mengurus program instruksional dan mewujudkan iklim
pembelajaran positif untuk meningkatkan kecemerlangan prestasi sekolah dan perkara
ini diakui oleh pengkaji terdahulu (Yusof & Wahab, 2019; Abdullah, Chen & Ling,
2019; Muhammad et al., 2019; Maulod, 2017; Mansor & Baki, 2015; Davis &
Thomas, 1989). Nor (2016) juga telah membuktikan bahawa terdapat perubahan
amalan kepimpinan pengetua sekiranya mengamalkan ketiga-tiga dimensi tersebut.

Dalam andaian berbeza, menurut Yusof dan Wahab, 2019) ketiga-tiga dimensi ini

